
HERRI LAN, GARRAIO ETA KOMUNIKAZIO DEPARTAMENTUA
2009-2016 aldirako Nafarroako Errepideen III. Plan Zuzendaria Nafarroako Parlamentura igorri da behin betiko onesteko
Jendaurreko informazioaren fasean 46 alegazio jaso dira eta horien eraginez hogei jardun berri eta lau azterlan gehigarri egin dira
Astelehena, 2010eko apirilaren 19a.  Nafarroako Gobernuak, gaurko saioan, jendaurreko informazio eta audientzia fasea amaitutzat eman eta 2009-2016 aldirako Nafarroako Errepideen III. Plan Zuzendaria Nafarroako Parlamentura igortzea erabaki du, Parlamentuak onets dezan. 

Jendaurreko informazio-aldian 46 alegazio jaso dira. Horien eraginez, hogei jardun gehiago eta lau azterlan egin dira, eta horiek guztiak Planeko proposamenei gehitu zaizkie. 

 
Zehatz esanda, onartutako alegazioen ostean egindako jardunen bidez, errepideak egokitu dira tarte hauetan: NA-2101-Imirizaldu bidegurutzea (NA-2100) zabaldu eta hobetzea, Bera-Lizuniaga errepidea (NA-4410), eta Aguilar Kodes errepideko tarte bat hobetzea (NA-7200); sarbideak hobetzea Santsoainen (NA-5163 eta NA-2101), Zabaltzan (Urraulgoiti) (NA-2104), Beortegin (NA-2328), Ardaitzen (NA-2331), Esnotzen (NA-2333), Ozkarizen (NA-2352), Loizun (NA-2381), Biurrunen (Ondarra-Erietxea) (NA-6015), Olkotzen (NA-6073), Asartan (NA-7252), Beasoainen (NA-7062) eta Egillorren (NA-7063). Zangozan Rocaforte industriagunean sartzeko biribilgunea (NA-127) eta Irunberrin sartzeko biribilgunea egokituko dira; eta NA-132-A errepidean funtzionalitatea hobetzeko eta Zangozarekiko lotura hobetzeko jardunen multzoa egingo da.

Bestalde, lau azterlan gehitu dira: Bizkarretako saihesbidearen azterlan informatiboa (N-135); puntu gatazkatsuen azterlana (N-135); Arraitzeko saihesbidearen azterlan informatiboa (NA-4230) eta Tutera iparraldeko saihesbidearen azterlan informatiboa.
Modu horretan, 2009-2016 aldirako Nafarroako Errepideen III. Plan Zuzendarian 218 jardun proposatu dira, jendaurreko informazio-aldian gehitutakoak barne hartuta. Guztien bidez Nafarroako kanpoko loturak hobetu nahi dira egon dagoen edukiera handiko sarearen garapenaren bidez, lurralde-oreka lortu nahi da tokiko sarea hobetuta, Iruñerriko sarearen funtzionalitatea handitu nahi da eta egon dauden errepideak araudi berrietara egokitu nahi dira. Plan honetan sareko 984,93 kilometrotan jardunak egingo dira, eta horietatik %57 tokiko sareari dagozkio. Hori dela eta, Planaren amaieran sare osoaren laurdena hobetuko da.
Plan estrategikoan Nafarroako errepide sarea 2016an nola geratuko den zehaztu da. Agiriaren arabera, hobekuntzak egin ondoren, Foru Komunitateak “Espainiako komunikazio-sarerik indartsuenetakoa izango du”. Iruñeak edukiera handiko bost irteera erradial izango ditu gutxienez eta merindadeetako buru guztiek edukiera handiko bide bat inguruan izango dute. 

1.612 milioi euroko inbertsioa aurreikusi da. Kopuru horretatik 1.269 milioi errepide-sarea zabaldu eta hobetzeko erabiliko dira, eta 343 kontserbazio lanak egiteko.

Proposatutako jardunak esku-hartzeen talde hauetan sailkatzen dira: autobiak eta galtzada-bikoizteak; errepide-eraldaketak eta/edo egokitzapenak; errepide-egokitzapenak, zabaltzeak eta hobekuntzak; saihesbideak; bidegurutze eta loturen aldaketak; azpiegitura berriak; jardun osagarriak, bide-zoruak indartzea eta konponketa lanak; eta araudi berrietara egokitzeko eta ingurumen-arazoak zuzentzeko lanak.
Administrazio-izapideak 

Nafarroako errepideei buruzko martxoaren 23ko 5/2007 Foru Legearekin bat etorriz, Nafarroako Errepideen III. Plan Zuzendariak Ogasun Departamentuaren aldeko txostena jaso du eta edukia Nafarroako Gobernuko gainerako departamentuekin kontsultatu da. 
Ondoren, Errepideen III. Plan Zuzendariak ingurumenean duen eraginaren azterketa egin zen eta Landa Garapeneko eta Ingurumeneko Departamentura eta Vianako Printzea Erakundea-Kultura eta Turismo Departamentuko Ondare Historikoaren Zerbitzura igorri zen, eta biek aldeko txostena egin zutene. 
Ingurumen-nahikotasunaren agiria lortu ondoren, 2009ko azaroaren 17an, Lurraldearen Antolamendu Batzordeak aldeko txostena eman zuen. Ondoren Nafarroako Gobernuak aztertu eta jendaurreko informazio-prozesua egin zen. Kasuan kasuko Ingurumen ondorioen adierazpena egin ondoren, Nafarroako Gobernuak fase hori gaur amaitutzat jo du testua Parlamentura igortzeko eta bertan behin betiko onets dadin. 

